
					ఈ పుట అచ్చుదిద్దబడ్డది
శుకసారణులు శ్రీరాముని కపిసేనఁ జూచుట


వనములయం దుపవనములయందు - ననుపమలీల మహాద్రులయందు

వరసేతువందు నవ్వార్ధి కవ్వలను - గురుగుహాంతరములఁ గొమరైనయెడలఁ

గలయంగ విడిసిన కపిసేనఁ జూచి - తల యూచి వెఱగంది తలఁకి యాచరులు

మేనులు గడుపార మెల్లనఁ జొచ్చి - వానరసేనలో వచ్చుటఁ జూచి

యెఱిఁగి విభీషణుం డేచి పట్టించి - యురక వాండ్రను రామునొద్దకుఁ దెచ్చి1440

“మనుజేశ! రావణమంత్రులు వీరు - వనచరవేషులై వచ్చినవారు

శుకసారణులు వీరు సొచ్చి యివ్వీట - సకలంబుఁ గనుఁగొని చనఁగలవారు”

అనవుడు వారలు నతిభీతి నొంది - మునుకొని చేతులు మోడ్చి మ్రొక్కుచును

“దేవ! రావణుఁడు పుత్తెంచిన చరుల - మీవిభీషణుమాట లిన్నియు నిజము

ఏచి యారావణుం డెలమి మీసేనఁ - జూచిర మ్మనవుడుఁ జూడ వచ్చితిమి”

అనుటయు నవ్వుచు ననియె రాఘవుఁడు - "వినుఁడు రావణుమంత్రివిభు లౌటఁ జేసి

మిముఁ జంపుట దగు మిముఁ జంపఁగాని - మిమ్ముఁ జంపఁగ వచ్చు మే లేమి నాకు?

నది చెప్ప నేల వీ డంతయుఁ జూడుఁ - డది చూడు మిది చూడ మనక మీ రిప్పు

డిట తెఱగొనక వీ డంతయుఁ జూడుఁ - డటఁ బోయి వెసఁ జెప్పుఁ డారావణునకు;

నేలావు నమ్మి నీ విట సీతఁ దెచ్చి - తాలావుఁ జూపర మ్మనుఁ డాజిలోన

నెల్లి యీలంకయు నెల్లరాక్షసులఁ - ద్రుళ్లెడి నిన్నును దునుమాడు ననుడు

చనుఁ" డని రావణుచారులఁ బనిచె -  జననాథుఁ డారామచంద్రుండు ప్రీతి

వారు విభీషణువలన నవ్వీట - వారక సకలంబు వడిఁ జూచి పోయి

రావణుఁ గాంచి యారావణుతోడ - "దేవ! నీపంచినతెఱఁగునఁ బోయి

కపిసేన యంతయుఁ గనుఁగొనుచుండ - నెపమాత్రమున మమ్ము నీతమ్ముఁ డెఱిఁగి

పట్టించి కట్టించి భానుకులేశు - కట్టెదిరికిఁ దెచ్చెఁ గలుషంబుతోడఁ

జంపింపఁదలఁచిన సదయుండు గాన - జంపింపఁడయ్యె నిక్ష్వాకువల్లభుఁడు

నీలంకయును నిన్ను నిఖిలరాక్షసుల - నాలంబులోపల నడఁగించుటకును

రామభూపాలుశౌర్యముఁ జెప్ప నేల - సౌమిత్రి యొక్కఁడే చాలు లంకేంద్ర!

సురవైరి సేతువుఁ జూచితి మెందు - నెరసి వానరసేన నిండి యున్నయది

అది శతయోజనం బైనట్టి నిడుపు - పదియోజనంబుల పరపును గలిగి

కపిసేన నెంతయు గణుతింపరాదు - కపు లాడకాడకు ఘనగిరులందు

విడిసిన సేనయు విడియు సేనయును - విడిదలపట్లకు వెదకు సేనయును

నుదధికి నవ్వల నుంచు సేనయును - వదలక మఱియును వచ్చు సేనయును

నై యుండుటకు మాకు నాత్మలో వెఱఁగు - పాయనివెఱపును బ్రభవించె దేవ!

యొక్కొక్కచోటన యున్న యాసేన - లెక్కించి బ్రహ్మయు లిఖియింపలేఁడు

		 ఈ పేజీలో చివరి మార్పు 1 ఫిబ్రవరి 2024న 20:26కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

